
                                                                აბსტრაქტი   

  არჩევანის გაკეთებისას ადამიანი კონფლიქტურ სიტუაციაში ვარდება. არჩევანის 

გაკეთება ინტელექტუალური და სოციალური მოთხოვნილებების  გათვალისწინებას 

გულისხმობს.  თუმცა, საბოლოო ქცევები ადამიანმა  პიროვნული ღირებულებების  

საფუძველზედაც უნდა  შეაფასოს და მიიღოს  გადაწყვეტილება. გადაწყვეტილება 

განწყობის ზოგადფსიქოლოგიური თეორიის მიხედვით, წარმოადგენს უკვე არჩეული 

ქცევის შესატყვისი განწყობის ჩამოყალიბებას. ამ განწყობის ფორმირებაში ფსიქიკური 

პროცესები მონაწილეობენ; ადამიანი მისი ფორმირებისას  ითვალისწინებს  

საზოგადოებრივ და პიროვნულ მოთხოვნებს,  მონაცემებს სინამდვილის საგნების 

მიმართებების  შესახებ. 1  არჩევანის თეორიასთან მჭიდრო კავშირშია სოციალური 

მოქმედების თეორია,  საკმაოდ მრავალფეროვანია სოციალური მოქმედების ფენომენის 

კვლევის სპექტრი. სოციალურ მოქმედებას იკვლევენ, როგორც -  სუბიექტური საზრისის 

მქონე სხვაზე ორიენტირებულ ქცევას; სოციალური და კულტურული სისტემებით 

დეტერმინირებული პიროვნული სისტემის ნაწილს; რაციონალურ არჩევანზე 

დაფუძნებული  გადაწყვეტილების მიღების პროცესის პრაგამატულ შედეგს.  

როგორც ნაშრომში განხილული კვლევის შედეგები აჩვენებს, პროფესიის, კერძოდ 

სოციოლოგიის არჩევა, უმეტეს შემთხვევაში გაუაზრებლად, არაინფორმირებულად და 

შემთხვევითად ხდება. თუმცა, შეიძლება ითქვას, რომ სწავლის პროცესი პოზიტიურ 

გავლენას ახდენს სტუდენტთა განწყობაზე და პროფესიისადმი დამოკიდებულებას 

დადებითად ცვლის, რაზეც, კვლევის მიხედვით, ყველაზე დიდ გავლენას ახდენს 

აკადემიური პერსონალი და სასწავლო პროგრამის შინაარსი.  

